ՀԱՄԱՁԱՅՆԱԳԻՐ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՉԵԽԻԱՅԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ ՌԱԶՄԱՏԵԽՆԻԿԱԿԱՆ ՈԼՈՐՏՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ

Հայաստանի Հանրապետության կառավարությունը և Չեխիայի Հանրապետության կառավարությունը, այսուհետ՝ Կողմեր,

ղեկավարվելով Հայաստանի Հանրապետության և Չեխիայի Հանրապետության միջև երկկողմ բարեկամական հարաբերություններ ամրապնդելու ցանկությամբ,

համապատասխան 2014 թվականի հունվարի 30-ի՝ Հայաստանի Հանրապետության կառավարության և Չեխիայի Հանրապետության կառավարության միջև տնտեսական և արդյունաբերական համագործակցության մասին համաձայնագրին,

համապատասխան 2010 թվականի մարտի 26-ի՝ Հայաստանի Հանրապետության պաշտպանության նախարարության և Չեխիայի Հանրապետության պաշտպանության նախարարության միջև ռազմական համագործակցության մասին համաձայնագրին,

ձգտելով հարգանքի և վստահության վրա հիմնված երկարատև փոխշահավետ համագործակցության՝ հաշվի առնելով Կողմերից յուրաքանչյուրի փոխադարձ շահերը,

հաստատելով իրենց հետևողականությունը Միավորված ազգերի կազմակերպության կանոնադրության սկզբունքների և նպատակների կապակցությամբ,

համաձայնեցին ներքոնշյւսլի մասին.

ՀՈԴՎԱԾ 1

Կողմերը սույն Համաձայնագրին, իրենց պետությունների ազգային օրենսդրություններին և միջազգային իրավունքի հանրաճանաչ սկզբունքներին և նորմերին համապատասխան համագործակցում են ռազմատեխնիկական համագործակցության ոլորտում:

Կողմերը ռազմատեխնիկական համագործակցության ոլորտում կհամագործակցեն հայկական և չեխական ձեռնարկությունների, կազմակերպությունների և հաստատությունների հետ հետևյալ ուղղություններով.

ռազմական նշանակության արտադրանքի մատակարարման, նորոգման, արդիականացման, շահագործման և տեխնիկական սպասարկման,

ռազմական նշանակության թույլատրված արտադրատեսակների արտադրության կազմակերպման,

ռազմական նշանակության արտադրանքի հետազոտման և մշակման,

մատակարարման համար նախատեսված ռազմական նշանակության արտադրանքի որակի հսկողության ապահովման,

մասնագետների և տեխնիկական անձնակազմի ուսումնական հաստատություններում պատրաստման՝ հաշվի առնելով Կողմերի պահանջարկները և հնարավորությունները,

ռազմատեխնիկական
համագործակցության
փոխադարձ

հետաքրքրություն նեկայացնող այլ ուղղություններով:

ՀՈԴՎԱԾ 2

Կողմերի պետությունների իրավական նորմերին համապատասխան Կողմերը կհամագործակցեն հայկական և չեխական ձեռնարկությունների, կազմակերպությունների և հաստատությունների միջև ռազմատեխնիկական համագործակցության ոլորտում պայմանագրերի կնքմամբ:

ՀՈԴՎԱԾ3

Սույն Համաձայնագրի իրագործումն ապահովելու համար Կողմերը պայմանավորվում են ստեղծել ռազմատեխնիկական համագործակցության աշխատանքային խումբ՝ կազմված երկու Կողմերի պետությունների ներկայացուցիչներից: Աշխատանքային խմբի աշխատանքային նիստերի, կազմի և կարգի հետագա մանրամասները Կողմերը կորոշեն առանձին:

ՀՈԴՎԱԾ 4

Կողմերն իրենց պետությունների իրավական նորմերին, ինչպես նաև միջազգային պայմանագրերին համապատասխան պարտավոր են ապահովել սույն Համաձայնագրի իրագործման ընթացքում ստացված տեղեկատվության պաշտպանությունը:

ՀՈԴՎԱԾ 5

Կողմերից որևէ մեկն առանց մյուս Կողմի նախնական գրավոր համաձայնության չի վաճառի և փոխանցի երրորդ կողմին, այդ թվում՝ միջազգային կազմակերպություններին և օտարերկրյա իրավաբանական կամ ֆիզիկական անձանց, ռազմական նշանակության արտադրանք, դրա վերաբերյալ գիտական և տեխնիկական տեղեկատվություն, հետազոտության արդյունքներ և այլ տեղեկություններ, որոնք ստացվել են սույն Համաձայնագրի շրջանակներում:

ՀՈԴՎԱԾ 6

Սույն Համաձայնագիրը չի շոշափում այլ միջազգային պայմանագրերից բխող Կողմերի ստանձնած պարտավորությունները:

ՀՈԴՎԱԾ 7

Սույն Համաձայնագրի դրույթների կիրառման և մեկնաբանման հետ կապված տարաձայնությունները Կողմերը կլուծեն բանակցությունների և խորհրդատվությունների միջոցով:

1. Սույն Համաձայնագիրը կնքվում է անորոշ ժամկետով և ուժի մեջ է մտնում դրա ուժի մեջ մտնելու համար անհրաժեշտ, Կողմերի պետությունների ներպետական ընթացակարգերի կատարման մասին վերջին գրավոր ծանուցումն ստանալու օրվանից:

2. Կողմերից յուրաքանչյուրը կարող է դադարեցնել սույն Համաձայնագրի գործողությունը, այն դադարեցնելու իր մտադրության մասին մյուս Կողմին գրավոր ծանուցելու միջոցով: Համաձայնագրի գործողությունը դադարեցվում է Կողմերից որևէ մեկի կողմից ծանուցումն ստանալու օրվանից վեց ամից անց:

3. Սույն Համաձայնագրի գործողության դադարեցումը չի շոշափում սույն Համաձայնագրի իրագործման համար ստորագրված, գործող պայմանագրերի և այլ համաձայնագրերի հետագա կատարումը, եթե չկան Կողմերի միջև ձեոք բերված այլ պայմանավորվածություններ:
4. Կողմերից յուրաքանչյուրի նախաձեռնությամբ և փոխադարձ պայմանավորվածությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն առանձին արձանագրություններով:

Արձանագրություններն ուժի մեջ կմտնեն սույն Համաձայնագրի ուժի մեջ մտնելու համար սահմանված կարգով և կհանդիսանան դրա անբաժանեփ մասը:

Կատարված է 
֊ում 
201
֊ին, երկու բնօրինակով,

յուրաքանչյուրը հայերեն, չեխերեն և ռուսերեն, ընդ որում բոլոր տեքստերն էլ հավասարազոր են:

Սույն Համաձայնագրի դրույթների մեկնաբանման ժամանակ տարաձայնություններ առաջանալու դեպքում նախապատվությունը տրվում է ռուսերեն տեքստին:

